
〈惟朝廷之意。盖以安慶乃是舊治。可以無嫌。又城壁之役包砌未畢。故欲令其復舊任。仰見朝廷恩遇小官。憫念元元之意。然安慶藩府。歴陽列郡。〉

〈人所共知。榦以老且病。既不能任歴陽重難之寄。今再除安慶乃從而受之。是辭小而受大。豈復有廉耻之風哉。生平狷介。與世寡合。動遭忌嫉。今〉

〈乃自蹈於無廉耻之地。豈能免當世之清議。砌城一事。見計置燒軌。約可得四百萬片。安慶之人懲徃年張㓂之變。喜於得城以自固。寓公士友之〉

〈忠實。可託如太學生陳者十有餘人。各願自分料數提督監視。朝至暮歸如治私事。權郡通判董永之公廉畏謹。少見其比。懷寧知縣趙善部亦〉

〈能勤敏專任其貴。自教投以下無不竭力以董其事。胥吏無所容其姦。工役無所逃其役。不過今冬可見次第。政不必勤朝廷顧慮。上設禮義廉耻〉

〈以遇其臣。則下亦以禮義廉耻而事其上。賞誼以為聖人有金城者此也。今乃使榦有辭小受大寡廉鮮耻之過。則城非不高。池非不深。又豈能責〉

〈人死守如金城之固哉。不惟自敗其立身之節。又以壞國家涵養風俗之化。榦所以寧受方命之誅。不避再三之瀆也。兼榦開禧兵興。徃來五闗。備〉

〈嘗險阻。因得痼疾。目今發動。醫治未愈。加以痰喘。不可支吾。欲望釣慈。特與敷奏。畀以祠廪放歸田里。實荷隆天厚地之賜。所有省劄。見寄留江州〉

〈軍資庫。新除知安慶府申省辭免劄子　照對。榦凖省劄十二月十六日三省同奉聖㫖黄榦差知安慶府填見闕。今所在州軍差撥兵級三十〉

〈人冿發。限五日前去之任。候滿前來奏事。兵級逐州更替。遇接人到日止仍具已離起及到任月日申尚書省。劄付榦照會者。伏念。榦螻蟻小官。使〉

〈合開命疾趨仰酬眷遇。不應敢違近制尚有控辭。實以榦極陋至愚。無足比數。遭逢聖世。誤被使令。作縣一年而除倅。為倅一年而予郡。越去故常。〉

〈極為超躐。而榦禀資狷狹。賦分奇窮。拙於奉承。動多齟齬。但知悔艾。甘就沉淪。苟罪戾之或逃已為大幸而恩寵之沓至委實難勝。衆議交非。孤蹤〉

〈難免。若不控投君父。必至自速譴訶。况安慶為郡。實今重地。付之麇繆衰瘁之人。責以保障蕃宣之效恐辜委寄。倍費生成。欲望朝廷特賜敷奏。追〉

〈寢成命。容榦仍舊祠禄。庶安愚分所有省劄。未敢祗受。除已寄留福州軍資庫外謹具申尚書省。伏候指揮正月二十二日三省同奉聖㫖不允。蔡〉

〈定齋集辭免知紹興府劄子照對臣今月二十七日伏凖尚書省劄子三省同奉聖㫖改差知紹興府填見闕。疾速前來行在奏事訖之任。有命〉


〈在天措躬無地伏念臣乆嬰痼疾再入庫郷。自憐衰之軀無復生全之望。力控由申之請仲蒙從欲之仁畀以名城䖏之善地。幸戍期之未及歸〉

